
EMPAT PELAJAR UUM COB MULAKAN LATIHAN INDUSTRI DI DHL APSSC

UUM ONLINE: Petaling Jaya - Empat pelajar Kolej Perniagaan, Universiti Utara Malaysia (UUM COB) melapor diri di DHL Asia Pacific Shared Services (DHL
APSSC) bagi memulakan latihan industri selama enam bulan. Mereka merupakan kumpulan pertama yang memulakan penempatan bagi sesi ini.

Ketibaan pelajar disusuli dengan sesi taklimat yang dikendalikan oleh Sha’'wanah Syd Mohammed Sebir, Senior Specialist — Talent Acquisition, dan Siti Raziah
Thaiubudeen, Specialist — Talent Acquisition. Sesi tersebut memberi gambaran awal tentang DHL APSSC serta persediaan pelajar untuk menyesuaikan diri
dengan persekitaran kerja baharu.

DHL APSSC merupakan pusat perkhidmatan bersama yang menyokong operasi DHL dalam bidang seperti kewangan, sumber manusia dan proses perniagaan.
Sepanjang latihan, pelajar berpeluang memperoleh pengalaman kerja sebenar dan berinteraksi dengan pegawai serta staf antarabangsa DHL. Pendedahan
kepada persekitaran kerja pelbagai budaya ini dijangka membantu mereka mengasah kemahiran komunikasi dan membina keyakinan diri.

Pengarah Pusat Kerjasama Universiti-Industri (CUIC), Prof. Dr. Chandrakantan Subramaniam, berkata peluang yang diberikan DHL APSSC mempunyai nilai yang
lebih luas daripada penempatan latihan industri semata-mata.

“Pengalaman bekerja bersama warga DHL daripada pelbagai latar belakang akan membuka perspektif baharu kepada pelajar. Kami berharap mereka
menggunakan peluang ini untuk belajar, menyumbang dan membina kemahiran profesional sebagai persediaan memasuki alam pekerjaan,” katanya.



Beliau turut menghargai komitmen DHL APSSC dalam pembangunan pelajar UUM melalui program pendedahan industri dan persediaan kerjaya yang telah
dilaksanakan bersama universiti.

Kerjasama kedua-dua pihak sebelum ini telah dimulakan melalui penandatanganan Surat Hasrat (Letter of Intent, LOI). CUIC kini dalam proses memperkukuh

hubungan tersebut ke arah pemeteraian Memorandum Persefahaman (MoU), sekali gus membuka ruang untuk lebih banyak inisiatif pembangunan pelajar pada
masa hadapan.

